
Matthías Guðmundur Pétursson er umdæmisstjóri Kiwanisumdæmisins Ísland-Færeyjar starfsárið 2008 - 2009. Kiwanisfréttir tóku hann tali á kaffiloftinu ofan við hesthús fjölskyldunnar á svæði hestamannafélagsins Andvara í Garðabæ.
„Ég hef alltaf verið mikil félagsvera og hef verið starfandi í ýmsum góðum félögum um ævina," sagði Matthías.
„Við komum saman nokkrir góðir vinir og stofnuðum Kiwanisklúbbin Setberg í Garðabæ, árið 1975, en fram að þeim tíma höfðu Garðbæingar farið í klúbba í öðrum bæjarfélögum.
Síðan þá hef ég gegnt öllum embættum í stjórn Setbergs og gegnt formennsku í fjölmörgum nefndum og setið í þeim flestum.
Ég hef einnig starfað undanfarin ár í umdæmisstjórn og var svæðisstjóri Ægissvæðis 1987-1988."
-En hvað geturðu sagt okkur um manninn á bakvið nafnið?
„Ég fæddist í Reykjavík 18. nóvember 1948. Foreldar mínir voru Pétur G. J. Jónasson og Halldóra Guðmundsdóttir. Ég á afskaplega góða konu, sem er Margrét Tómasdóttir, en hún er sviðsstjóri á Landspítala-Háskólasjúkrahúsi, en hún er enn fremur skátahöfðingi Íslands, fyrsta konan til að gegna því embætti. Við eigum saman dótturina Guðlaugu Jónu, en fyrir átti ég Halldóru Gyðu útibústjóra Glitnis í Garðabæ og Jóhannes Friðrik flugrekstarfræðing. Svo á ég afastrák sem heitir Kristófer Björn.
Ég starfa sem tryggingaráðgjafi hjá VÍS og hef verið formaður sóknarnefndar Garðasóknar um árabil, auk þess að hafa verið formaður hestamannafélagsins Andvara, setið í skólanefnd Fjölbrautaskólans í Garðabæ og formaður þar um tíma, í JC í Garðabæ og ég hef alltaf verið mjög virkur í skátahreyfingunni.
Ég var félagsforingi skátafélagsins Skjöldunga 1993-1999 og í stjórn Bandalags íslenskra skáta 1981-1985."
-Af hverju þetta mikla félagslíf?
„Ég hef alltaf haft gaman af því að umgangast og kynnast góðu fólki. Svo hef ég mikinn áhuga á því að taka virkan þátt í að bæta samfélagið, bæði nær og fjær. Það er góð tilfinning að láta gott af sér leiða og það eykur eigin þroska og víðsýni. Manni líður vel, bæði á sál og líkama."
-Hvað með Kiwanishreyfinguna?
„Kiwanishreyfingin hefur gefið mér mikið og nú er mál til komið að ég leggi mitt af mörkum og gefi til baka. Sem umdæmisstjóri hyggst ég halda áfram með það góða starf sem umdæmisstjórar síðastliðinna ára hafa unnið að. Ég tel að nauðsynlegt sé að halda vel utanum klúbbstarfið og hlúa að því, vegna þess að það er grunnurinn að góðum félagsskap. Því betri sem klúbbarnir eru, þeim mun betri verða þjónustuverkefni þeirra og fleiri munu laðast að félagsaðild.
Ég vonast til að félögum fari nú ört fjölgandi í hreyfingunni. Það berast góðar fréttir frá klúbbum víða um land, sem hafa tekið nýja félaga í sínar raðir og það er um að gera að gefast ekki upp þótt móti blási í stuttan tíma. Við höfum alla burði til að verða enn öflugri félagsskapur og við megum ekki gleyma einstaklingunum í heildarmyndinni. Hver klúbbur samanstendur af mörgum öflugum einstaklingum og ef þeir gleymast og týna tölunni, hrynur heildin.
Ég vil nefna að lokum að ég hlakka mikið til að starfa með skemmtilegu fólki þetta starfsár, í frábærum félagsskap, að uppbyggjandi málum fyrir Kiwanishreyfinguna og samfélagið allt - og veit að ég mun hafa gaman af því frá upphafi til enda," sagði Matthías G. Pétursson verðandi umdæmisstjóri Kiwanis.

image1.jpeg




